
З А П И С Н И К

од Конститутивната седница на Советот за координација и следење на процесот на Партнерството за отворена власт 2024-2026 година,

одржана на 17.05.2024 година
Скопје, мај 2024 година
З А П И С Н И К

од Конститутивната седница на Советот за координација и следење на процесот на Партнерството за отворена власт 2024-2026 година,

 одржана на 17.05.2024 година (петок)
Конститутивната седница на Советот започна во 10:00 часот и се одржа во Клубот на органите на државната управа.
Конститутивната седница ја водеше г-ѓа Гордана Гапиќ Димитровска - Национален координатор за Партнерството за отворена власт.
На седницата присуствуваа членовите: 
· Гордана Гапиќ Димитровска - Национален координатор за Партнерството за отворена власт, Министерство за информатичко општество и администрација; 
· Арсим Нуредини – Министерство за правда; 
· Ели Чакар - Министерство за локална самоуправа; 
· Герман Филков - Центар за граѓански комуникации; 
· Стојан Мишев - Здружение за еманципација, еднаквост и солидарност на жените;
· Никола Јовановски – Центар за правни истражувања и анализи; 
· Ања Босилкова-Антовска -Балканска мрежа за развој на граѓанско општество; 
· Илина Мангова - Меѓународен републикански институт; 
· Ивана Велкова - АЛДА;

како и замениците членови на советот: 
· Марина Шаф-Радеска - Министерство за информатичко општество и администрација; 
· Кузман Куновски -Министерство за животна средина и просторно планирање; 
· Ардита Јашари Бислими - Собрание на Република Северна Македонија; 
· Маријана Јанческа - Фондација Метаморфозис; 
· Сара Марковска -  Центар за правни истражувања и анализи 
· Ева Спасевска - ХЕРА и
· Симона Младеновска - Балканска мрежа за развој на граѓанско општество.
*

 *
*

Врз основа на Предлогот на дневниот ред, Советот за координација и следење на процесот на Партнерството за отворена власт 2024-2026 година го утврди следниов:

Д Н Е В Е Н  Р Е Д



Свечен дел 

Воведен збор и претставување на членовите  на Советот

· Поздравно обраќање, г-дин Наим Бајрами,  министер за информатичко општество и администрација;
Работен дел

1. Претставување на иницијативата Партнерство за отворена власт, новини и следни чекори во процесот, г-ѓа Гордана Гапиќ Димитровска, национален координатор за Партнерството за отворена власт.
2. Улогата на Мрежата на граѓански организации за Партнерството за отворена власт и соработката со Советот, г-ѓа Маријана Јанческа, Фондација Метаморфозис
3. Прашања и предлози.
*

 *
*
Свечен дел:
Седницата ја отвори министерот за информатичко општество и администрација г-дин Наим Бајрами, кој истакна дека во текот на изминатите години Република Северна Македонија како членка на Партнерството за отворена власт со посветен пристап постигна препознаен напредок во исполнувањето на стратешките цели на оваа иницијатива кои подразбираат поголем ангажман и вклученост на граѓаните во процесот на донесување одлуки, воведување на поголеми стандарди на интегритет и поголем пристап до технологија за сите граѓани.
Министерот потенцираше дека за континуирано одржување на постигнатиот успех неопходна е добра структура за координација, следење и спроведување на процесот на ПОВ во Република Северна Македонија, која ќе го максимизира учеството и соработката помеѓу институциите и граѓанското општество, и тоа во сите фази на процесот на ПОВ. Токму затоа, од исклучително значење е воспоставувањето на овој Совет, кој заедно со Работната група со сите чинители за спроведување на Националниот Акциски план за Партнерството за отворена власт 2024-2026 година ќе бидат главен двигател на процесот на имплементација, со целосна поддршка на Министерството за информатичко општество и администрација како надлежно министерство за оваа иницијатива, истакна министерот.
Работен дел:


Во работниот дел на седницата, националниот координатор за Партнерство за отворена власт во Министерство за информатичко општество и администрација, г-ѓа Гордана Гапиќ Димитровска, ги поздрави присутните и изрази огромно задоволство од воспоставувањето на Советот за координација и следење на процесот на Партнерството за отворена власт 2024-2026 година. 
Таа истакна дека Советот претставува сериозна структура имајќи во предвид дека изборот на членовите на Советот е утврден во Упатството за формирање на Советот кое ги дефинира минимум критериумите за избор на членовите на Советот во кој, покрај претставниците од институциите на извршната власт, Врховниот суд и од Парламентот, членуваат претставници на граѓанските организации кои се избираат од страна на Мрежата на граѓански организации за ПОВ.
Во однос на следните активности таа посочи дека во наредниот период до членовите на Советот ќе биде доставен на консултација Деловникот за работа на Советот со цел на следната седница да биде предмет на донесување од стана на членовите на Советот заедно со избор на ко-претседатели на Советот; утврдување на временска рамка и план за работа на Советот како и работилница за градење на капацитетите на членовите на Советот за ПОВ. 
Г-ѓа Маријана Јанческа, од Фондација Метаморфозис, како претставник на организацијата - координатор на Мрежата на граѓански организации, се осврна на структурата и улогата на Мрежата и начинот на нејзиното делување. Таа истакна дека Мрежата претставува механизам кој ги координира граѓанските организации и нивното вклучување во рамките на процесот на ПОВ, со цел поорганизирано вклучување и влијание на граѓанските организации во креирањето на акциските планови, како и поттикнување и мониторинг на имплементацијата на истите. 
По формалното претставување на иницијативата за ПОВ и нејзината структура за координација, следење и спроведување во Република Северна Македонија, се отвори дискусија помеѓу членовите на Советот кои го поздравија формирањето на Советот и ја истакнаа важноста на посветеноста на членовите за успешно спроведување на целиот процес во наредниот двогодишен период.
Г-дин Никола Јовановски од Центарот за правни истражувања и анализи истакна дека од петтиот Национален акциски план (2021-2023) во ПОВ се приклучува и судството, со конкретни заложби и мерки за подобрување на транспарентноста и отвореноста на судовите и враќање на довербата на јавноста во судските институции. За жал, во изминатиот циклус заложбите не се реализираа поради случувањата во Судскиот совет кои се веќе надминати и во овој акциски план се очекува реализација на сите предвидени заложби, истакна г-дин Јовановски.
Г-дин Герман Филков од Центарот за граѓански комуникации, кој е активно вклучен во креирањето на заложби уште од првиот акциски план, истакна дека досегашните резултати на Република Северна Македонија во иницијативата за ПОВ се меѓународно препознаени и презентирани како позитивни примери на последниот Самит на Партнерството за отворена власт. 
Г-ѓа Илина Мангова од Меѓународниот републикански институт информираше дека од оваа година општина Кисела Вода е една од новите 55 општини избрани од страна на Партнерството за отворена власт, што претставува значаен чекор во поттикнувањето на транспарентноста, учеството на граѓаните во креирањето на локалните политики и одговорноста на локално ниво.
Г-ѓа Ели Чакар од Министерството за локална самоуправа, како долгогодишен член на работните групи во делот на отвореноста на локално ниво го сподели своето искуство во однос на предизвиците со кои се соочуваат институциите при реализацијата на заложбите и потребата од поголема иницијатива од страна на невладините организации во овој процес.
На дискусијата се надоврза и г-дин Стојан Мишев од Здружение за еманципација, еднаквост и солидарност на жените, кој истакна дека искуството на нивната организација, која исто така учествувала во реализацијата на повеќе акциски планови, покажува дека кај некои институции недостасува посветеност во спроведувањето на заложбите. 
Г-ѓа Симона Младеновска од Балканската мрежа за развој на граѓанско општество го искажа задоволството да се биде нов член на Советот за ПОВ и по првите впечатоци и позитивна атмосфера се надева на успешна работа на Советот во престојниот период.
Г-ѓа Гордана Гапиќ Димитровска ја затвори седницата, заблагодарувајќи се на учесниците и најави дека за наредната седница членовите на Советот за координација и следење на процесот на Партнерството за отворена власт 2024-2026 година, ќе бидат известени преку електронска пошта, а како први планирани активности се донесувањето на Деловникот за работа на Советот и избор на двајца ко-претседатели. 

Седницата заврши во 12:00 часот.



